
БҮРКІТ ЫСҚАҚОВ ТУРАЛЫ СӨЗ
Ақиқатын айту абзал, Бүркіт Ысқақов – әдебиетіміздегі іргелі қаламгер. Оның қаламынан туған туындылар оның өз заманының үні болғанын танытардай, әрі көркемдік бояуы қанық ерекше туындылар санатында. Сондақтан да болашағының бағдарын, кешегісі мен бүгінгісінің салмағын даралап та саралайтын ұрпақ үшін Бүркіт Ысқақовтың шығармашылық мұрасын тану уақыт мінберінде тұрған мәселе.

  Алаш ардагерлерінің шығармаларындағы ұлттық рух, сөз өнерінде көркемдік дәстүр ретінде үзілмей жалғасын тауып жатқанын әдебиет тарихынан білеміз. Алаш ардақтыларымен тілектес, ниеттес ақындардың бірі – Бүркіт Ысқақов. Талант табиғаты, көркемдік таным арналары әр алуан. Бүркіт Ысқақовтың өмір жолы мен шығармашылық кезеңі де ешкімді қайталамастай өзгеше.

      Қазақ әдебиеттану ғылымы мен қазақ поэзиясында, балалар әдебиетінде өзіндік із қалдырған Бүркіт Ысқақовтың есімін аға буын үлкен құрметпен атайды.

       Бүркіт Ысқақов- 1924 жылы Қарағанды облысы, Нұра ауданының «Көкмөлдір» ауылында туған. Қарағанды мұғалімдер институтын бітірісімен, 1942 жылы әскер қатарына шақырылып, Ұлы Отан соғысына қатысады. Соғыс аяқталысымен туған жеріне оралып, «Орталық Қазақстан» газетінде қызмет атқарған кезден ол өзінің қаламгерлік қабілетін айрықша таныта бастайды. «Сарыарқаның жүрегі», «Ұлы Нұра жағасында» тағы басқа да көптеген очерктері, топтама өлеңдері жарияланады. 1948 жылы қызмет істей жүріп С.М.Киров атындағы Қазақ мемлекеттік университетінің тарих – филология факультетін, 1951 жылы ұлттық ғылым академиясының аспирантурасын бітіреді. 1951 – 1956 жылдары жеке басқа табынушылықтың зардабын шеккен. «Бүркіт Ысқақов- Ұлы Отан соғысы жылдарында қолына қару алып, кеңестік жүйені, коммунистік идеяны қорғаса да сталиндік құйыртқы саясаттың құрығына көп ілінген, көп зәбір-жапа шеккен азамат.   Ағамыз 1951-53 жылдардағы «Космополотизм мен ұлтшыл-буржуазияшылдарға қарсы күрес» деген ұранмен жүргізілген репрессия тырнағына түсіп, қуғын-сүргінге ұшыраған Е.Бекмаханов, Қ.Жұмалиев, Е.Ысмайыловтармен бірге тұтқындалып, Жезқазған өңіріндегі әйгілі «Степлагке» айдалған. 50-жылдары Қазақстанның Жоғары оқу орындарында оқитын бір топ жастар сталиндік тоталитарлық жүйеге қарсы «ЕСЕП», яғни «елін сүйген ерлер партиясын” құрады. Партияның іс-әрекеті ел ішіне кең тарамаса да, 37-нің ызғары басылмай тұрған сәтте мұндай әрекетке барудың өзі ерлікпен пара-пар дүние болатын. Жалпы отандық тарих пен саясаттану ғылымында 50-жылдардағы репрессия тарихы мен сол кездегі қуғын-сүргінге ұшыраған қайраткерлердің өмірбаяны әлі толық зерттеліп біткен жоқ» [1, 38],-деп жазады Мұхтар Құл-Мұхаммед .

 Бүркіт Ысқақов абақтыда және айдауда жүргенде жан бағып қарап жатпады. Ол онда да ақиқат үшін, азаттық үшін арпалысумен болды. Өз басынан өткізген тауқыметті тағдыр жолын өлеңге айналдырып отырды. Бүркіт Ысқақов «Үзілмей жібі үміттің» атты ұзақ өлеңдер топтамасын жазып шықты. Оның осы өлеңдер топтамасы – жеке поэмаға бергісіз шығармалар. Өйткені мұнда поэмаға тән қасиеттердің бәрі бар. 

Бүркіт Ысқақов өзінің осы әрекетімен үлкен әдеби ерлік жасады. Бұл Мұса Жәлел, Назым Хикметтердің жасаған ерлігіне пара-пар ерлік. Сондықтан академик Мұхамеджан Қаратаев былай деп пікір білдірген: «Бүркіт Ысқақовтың «Тас еденнің ызғары» атты өлеңдер топтамасының қазақ поэзиясынан алатын орны ерекше. Оның бұл өлеңдерінен Сәкеннің сыры, Бейімбеттің мұңы, Ілиястың үні естілгендей болады». Оның бұл өлеңдерінде көркем поэзияның табиғатына тән ең ғажап  қасиеттер сақталған.

  Б.Ысқақовтың «Тас еденнің ызғары...» атты өлеңдер циклі оның абақтыда отырып, айдауда жүрген кезінде жазылған. Отыз жылдан кейін «Үзілмей жібі үміттің...» деген атпен «Қазақ әдебиеті» газетінде (1987,25.ХІІ) бірнеше өлеңі жарық көрді. 
 Профессор Р.Бердібаев «Б.Ысқақов бұл өлеңдерімен қазақ совет поэзиясында бұрын болмаған «Тұтқын жыры», «Лагерь өлеңдері» деп аталатын поэзияның жаңа түрін, жаңа жанрын бастады. Сондықтан бұл өлеңдер қазақ совет поэзиясына қосылған жаңа бет болып табылады» деп бағалады. Шынында, «Душар боп бейнет сорыма...», «Кіршік жоқ бірақ ойымда...», «Жамбасыма сыз батып», «Артымда бар ел – жұртым», «Қош, Алматым!», «Шыққанда жаңа жарқ етіп...», «Жумассың қалай өлеңмен?» өлеңдері ақынның нала көңілінің сырын шертеді:

Қош, Алматым, алтын тулы астанам


Аттандым мен алыс ауыр сапарға


Қайда жүрсем сені есімнен тастаман,


Қосылармын я қосылман қатарға, - [2,146]

деп үміт пен күдік алмасқан жыр шумақтарымен қатар әділеттің салтанат құратынына нық сеніммен айтқан жолдар да кездеседі:


Ақырғы әділ үкім айтып елім,


Паш етер ақтығымды әлі – ақ менің


Берілер сазайларың сендердің де


Көз жастар нахақ аққан кетпес тегін [2, 178].

Мұнда ақынның өршіл рухы, арман – мақсаты, сыр – сезімі, пейіл – көңілі, ел мен жерге деген ұлпадай ілтипаты жан толқытарлық ыстық леппен суреттеледі. Ақынның толқынды ойлары мен сезім сырлары былайша тоқылады:

                                Қайғының қара қанжары,

                                Қадалып ғазиз жүрекке

                                Жараланып жас жаным,

                                Отырмын оймен түнекте [2, 140]

  Асылы, «Тас еденнің ызғары» дейтін жырлар шоғырында ақынның азаматтық дауысы өктем естіледі. Ол ырыс, балалық, дәреже, мансап, абырой, атақ дегендерді өткінші құбылыс ретінде қарайды. Оның көркемдік – эстетикалық көзқарасында Азаттық, Адалдық, Тазалық басты мәселе.

 Бұл туралы ғалымның досы, 1950 жылдары қуғын – сүргінге ұшырап, әр түрлі лагерьлерде жазықсыз жапа шеккен Махмет Темірұлының «Арман мен азап» деп аталатын кітабында жан – жақты айтылады. Бұл естеліктің авторы ақын, ұстаз Махмет Темірұлы Бүркіт Ысқақовтың жанашыр жолдасы әрі Ысқақов алғашқы ЕСЕП партиясын ұйымдастырам дегенде оны қолдап, тілек білдіруші, сол партияның белсенді мүшесі болған, өзінің досы туралы былай дейді: «Мектепте оқып жүрген кездерінің өзінде – ақ көкейінде мықтап орнаған асыл арманы үшін кеңес үкіметінің абақтылары мен лагерьлерінде болып, жан төзбес азап шекті. Торға түскен қырандай қанатын кең жая алмай, бойға біткен дарынын толық ашып көрсете алмай, бостандыққа шыққанмен де үнемі МХК жендеттерінің бақылауында болып, өз көзімен көрген өмір шындығын айқындап ашып жаза алмай қапаста тұншығып өтті  [3,30], – деп жазады.

 Қазақстан халық жазушысы, Мемлекеттік сыйлықтың иегері Сафуан Шаймерденов «Ғасыр асуы алдында...» деген мақаласында Бүркіт Ысқақов туралы мынандай пікір айтқан: «Албасты да қас – қабаққа қарап басады. Қарын ашқан кезде күштісі әлсізін, әкесі баласын жеп қоятын акула секілді бір-бірімізге шоқпар сілтей берсек, келешегіміз күмәнді. Тірі жанның бетіне тіке қарамаған ғалым – жазушы Бүкеңе, Бүркіт Ысқақовқа кезінде жала жауып, айдатып жіберген жазушысымақтар бүгін арамызда мұртынан күліп жүр. Мұны әсте естен шығаруға болмайды» [4].

        Ал, бұл жайында Б.Ысқақов:

                                   Айтсам егер шындықты

                                   Ей, ағайын, туысқан

                                   Көрдім қорлық сұмдықты

                                   Өзіміздің туыстан! [2,146].

деп жазады. 

       Бүркіттің айдауда жазған өлеңдерінен оның қапалы мұң-шері айқын көрініп тұрады. Ол қанша жерден тауқымет тартса да күндердің күнінде әділдік туы желбірейтініне кәміл сенген. 

      Қазақ әдебиетінде еліміздің әр жылдары басынан кешірген қилы кезеңдері мен қайғылы оқиғалары негізінде туған шығармалар баршылық.Мәселен, ақын Ж.Сыздықовтың «Әлі қарттың әңгімесінде» Ақтөбе өңірінде 1921-1922 жылдары болған аштық, ал Н.Ахметбековтың «Күләндам» поэмасында Қостанай төңірегіндегі 1932 жылғы ашаршылық асқан шеберлікпен суреттеледі.Шахан Мусин жастық шағын абақтыда, айдауда өткізгені мәлім.Ол ауылының аянышты халін суреттеген небәрі он алты жол өлеңі үшін 1936 жылдан 1954 жылға дейін он сегіз жыл бойы үрей шалған өмірін түрмелер мен лагерьлерде өксікпен өткізген. Сібір, Тайга, Магадан, Колыма да айдауда болып, азап тартқан.Ш.Мусин өзінің басынан кешкендерін, көргендерін, сезгендерін айнытпай суреттей білген адам.Ш.Мусин лагерьде жүріп жазған бірнеше өлеңін «Сөнбеген сенім» деген атпен «Қазақ әдебиеті» газетінде (1987,16 қазан ) жарық көрді.Енді осы өлеңдерге назар аударсақ:

                                               Ұлылығын халқымның

                                               Азасынан таныдым.

                                               Ызасына талқының

                                               Төзімімді жаныдым

                                               Еркін сатқан бас ұрып

                                               Емес едім «белсенді»

                                               Төзген сайын ашынып

                                               Көтере түстім еңсемді.


Әрине,бұл жолдардың Б.Ысқақовтың айдауда жүріп жазған өлеңдерімен үндесіп жатқандығы еш дау туғызбаса керек.

Бүркіт Ысқақов шығармашылығы - өлең өрнегінің ерекшелігімен де, қоғамның үні ретіндегі ойлылығымен да құнды дүние.
      Халқының адал ұлы болған Б. Ысқақов барлық мәселеге әр уақытта да  ұлттық мүдде тұрғысынан келіп отырды. Ол мейлі әдебиет болсын, мейлі оның сыны болсын, өнердің халықтығы өлшемімен келіп, ұлттық сипатын жоғары бағалаған. Ұлтын сүйген азамат ұлты үшін қайтпай күресіп, ол күресін аяғына дейін жеткізе де білді. Оның бүкіл ғылыми, шығармашылық қызметі осыны аңғартады. 

      Б.Ысқақов ұлттық мүддені тек әдебиетте ғана емес, қоғамдық-рухани өмірдің барлық саласында дерлік батыл қорғады. Ғалымның азаматтық болмысы оның өлеңдерінен де, ғылыми еңбектерінен де жарқырап көрінеді.

     Қарымды қаламгер, зерделі зерттеуші, сарабдал сыншы, ең бастысы абзал азамат Б. Ысқақов қазақ халқының рухани байлығын игеру жолында қажымай еңбектеніп, ұлттық мүдде үшін қайтпай күресіп, қазақ әдебиеттану ғылымының болашақ даму жолдарын кемеңгерлікпен көрсетіп берді. 

